
ᐃᕿᕐᕌᐱᒐ ᑲᓇᑕᒥ ᔮᓂ ᐊᒪᕈᐊᓕᐅᑉ ᐊᓪᓚᑕᕕᓂᖏᑦ  
 
ᐊᓂᕐᓃᑦ ᐳᓪᓚᐅᔭᐅᑉ ᐃᓗᐊᓂ 
 
ᑭᓇᐅᒐᓗᐊᕈᓂ ᐃᒥᐊᓗᒻᒥᒃ “ᐊᓂᕐᓂᖅ”-ᒥᒃ ᑌᓯᒋᐊᖕᖓᑐᕕᓂᖅ 
ᐱᑦᔪᑎᖃᕐᓯᐊᑐᕕᓂᐅᕗᖅ.  ᐊᓂᕐᓃᑦ ᑌᑦᓱᒪ ᐳᓪᓚᐅᔭᐅᑉ ᐃᓗᐊᓂ ᐊᓂᕐᕋᖃᕐᐳᑦ. 
ᓇᓪᓕᐊᓄᑦ ᐊᓂᕐᓂᒧᑦ ᐊᐅᓚᑕᐅᓯᓃᑦ ᖃᐅᔨᑦᓴᕈᒍᓐᓇᐳᖅ ᖃᓄᐃᓪᓗᐊᑐᒥᒃ 
ᐃᒥᕐᓃᑦ ᑐᖕᖓᕕᐅᑎᓪᓗᒍ.  ᓯᕗᓪᓕᐹᖅ ᐊᓂᕐᓂᖅ ᓄᐃᓲᖅ ᐃᔪᕆᓴᕐᓂᐅᓱᓂ, 
ᓯᓂᕐᑕᖓᔪᖅ ᐊᓂᕐᓂᖅ.  ᑖᓐᓇ ᐋᓐᓂᓇᓪᓗᐊᔭᖏᑦᑐᖅ, ᑭᓯᐊᓂ 
ᓂᐱᕆᑦᑑᒍᓐᓇᑐᖅ ᐸᕝᕕᓇᕐᓗᓂᓗ.  ᑖᓐᓇ ᐃᒥᖃᑎᒌᓐᓂᐅᑉ ᐊᓂᕐᓂᖓ. ᑖᓐᓇ 
ᑕᑯᔭᐅᕙᓪᓗᓲᖅ ᓇᓪᓕᐅᓂᕐᓯᐅᓱᑎᒃ ᐃᒥᖃᑎᒌᕐᑐᓂ ᐅᕙᓗᓐᓃᑦ ᐃᒥᕐᕖᑦ 
ᐅᒃᑯᐃᖃᒻᒥᐅᑎᓪᓗᒋᑦ.  
 
ᑐᖓᓕᐊ ᐊᓂᕐᓂᖅ ᐃᓕᓐᓃᓯᓲᖅ ᐃᒥᖃᑎᒌᓐᓂᐅᑉ ᐊᓂᕐᓂᖓᑕ ᐅᖓᑖᓄᑦ 
ᐃᒥᓕᕋᕕᑦ ᐋᓐᓂᓇᓪᓗᐊᔭᖏᒻᒥᔪᖅ.  ᐱᓯᑎᐊᓘᕐᕐᑰᓕᕋᒪᓕ ᖑᐊᕐᓯᒪᓂᐅᑉ 
ᐊᓂᕐᓂᖓ.  ᑖᑦᓱᒧᖓ ᐊᓂᕐᓂᒧᑦ ᓇᔪᕐᑕᐅᔪᖃᓕᕋᒥ, ᐃᓱᒪᑖᕐᓇᑐᖅ 
ᓄᑭᐅᓂᕐᐸᐅᓕᕆᐊᒥᒃ, ᖃᐅᔨᒪᓂᕐᐸᐅᒋᐊᒥᒃ ᐱᒍᒥᓇᕐᓂᐸᐅᒋᐊᒥᓪᓗ  
ᓯᓚᕐᔪᐊᓕᒫᒥ.  ᐊᓂᕐᓂᖅ ᑎᓪᓕᒍᓐᓇᑐᖅ ᑐᑭᑖᑦᓯᐊᕈᓐᓇᓂᕐᓃᕕᑦ ᑎᒥᒃᑯᓗ 
ᓂᒪᕈᓯᕐᓃᕕᑦ.  ᐱᓯᑎᐊᓘᓕᕆᐊᒥᒃ ᐃᓱᒪᑖᕐᑎᓯᒍᓐᓇᑐᖅ.  ᓄᐃᑕᓪᓚᕆᑦᑐᑯᑦ, 
ᐊᑦᑕᓇᕐᑑᑎᑦᓯᔪᖅ ᐃᓕᓐᓂᒃ.   
 
ᐱᖓᔪᐊ ᐊᓂᕐᓂᖅ ᐳᓪᓚᐅᔭᐅᑉ ᐃᓗᐊᓂ ᖃᓄᑐᐃᓐᓈᓗᒃ ᐱᐅᓯᖃᕐᑎᓯᒍᓐᓇᑐᖅ 
ᐊᑦᑕᓇᕐᓱᓂᓗ.  ᑖᓐᓇ ᐊᓂᕐᓂᖅ ᐊᓂᕐᓂᓘᒍᓐᓇᑐᖅ.  ᑎᒥᓐᓃᕕᑦ ᐃᓱᒪᓐᓃᕕᓪᓗ 
ᐊᐅᓚᑦᓯᒍᓐᓇᑐᖅ ᖃᓄᐃᖕᖏᑯᕕᑦ ᐊᑑᑎᑎᑦᓯᒍᓐᓇᑐᖅ.  ᑖᓐᓇ ᐊᓂᕐᓂᖅ 
ᓄᐃᑦᓯᒍᓐᓇᑐᖅ ᐋᓐᓂᑎᕆᐅᑎᓂᕐᒥᒃ, ᖁᓄᔪᕐᓂᐊᓂᕐᒥᒃ ᐊᒻᒪᓗᐊᓪᓛᑦ 
ᐃᓄᐊᕐᓂᒥᒃ.  ᑖᓐᓇ ᐊᓂᕐᓂᖅ ᑖᕐᑐᒥᑦ ᐱᓯᒪᔪᖅ.  ᐊᓕᐊᖕᖏᓂᕐᒥᒃ, ᐅᒡᒍᐊᓂᕐᒥᒃ 
ᐋᓐᓂᐊᒥᓪᓗ ᓄᐃᑦᓯᓲᖅ.  ᑖᓐᓇ ᐊᓂᕐᓂᖅ ᑕᑯᔭᐅᒍᓐᓇᑐᖅ ᐃᒥᐊᓗᒻᒥᒃ 
ᓂᐅᕐᕈᓯᕐᑎᐅᑉ ᐳᓪᓚᐅᔭᖓᑕ ᐃᕐᕐᑲᖓᓂ ᐅᒃᑯᐊᖃᓕᕐᑎᓗᒋᓪᓗ ᐃᒥᕐᕖᑦ.  
ᐃᒥᐊᓗᒋᐊᖃᕈᕕᑦ ᐃᒥᐊᓗᒋᑦ.  ᑭᓯᐊᓂ ᐃᑉᐱᒋᑦᓯᐊᑭᑦ ᐊᓂᕐᓃᑦ.  


